
DIBISYON NG PAGPAPATUPAD NG BATAS 

KAWANIHAN NG MGA BARIL 

KALIGTASAN SA BARIL AT MGA PANGANIB NG PAGMAMAY-ARI NG BARIL 
 
KALIGTASAN SA BARIL 
Ang kaligtasan sa paggamit ng baril ay ang batas sa California. Dapat maunawaan at sundin ng bawat 
may-ari ng baril ang mga kagawian sa ligtas na paggamit ng baril, magkaroon ng pangunahing 
kaalaman sa pagpapatakbo at pangangasiwa ng kanilang baril, at lubos na maunawaan ang 
responsibilidad na kaakibat ng pagmamay-ari ng baril. 
Responsibilidad ng may-ari ng baril na gawin ang lahat ng posibleng hakbang upang matiyak na ligtas na 
nakatago ang lahat ng baril, lalo na upang hindi maabot ng mga bata. Ang pangunahing tuntuning dapat 
palaging sundin ay ang ligtas at responsableng pagtatago ng iyong baril sa lahat ng oras. Bilang may-ari 
ng baril, dapat mong malaman ang mga batas tungkol sa mga bata at mga baril. 
 
MGA PANGANIB NG PAGMAMAY-ARI NG BARIL 
Ang pagkakaroon ng mga baril sa tahanan ay maaaring magpataas ng panganib na mamatay ang isang 
miyembro ng sambahayan dahil sa pagpapatiwakal, pagpatay, o hindi sinasadyang pinsala dahil 
madaling makuha ang baril. 
Ayon sa Gun Violence in California Fact Sheet na inilathala ng EVERYTOWN1 na: 

• Sa karaniwang taon, 3,332 katao ang namamatay at 9,787 ang nasusugatan dahil sa mga baril sa 
California. Ang California ang ika-32 sa pinakamataas na antas ng karahasang dulot ng baril sa U.S. 

• Sa karaniwan, 1,610 katao sa California ang namamatay bawat taon dahil sa pagpapatiwakal 
gamit ang baril—katumbas ng 3.8 pagpapatiwakal sa bawat 100,000 katao. 

• Sa karaniwan, 1,674 katao sa California ang namamatay bawat taon dahil sa pagpatay gamit 
ang baril—katumbas ng 4.3 pagpatay sa bawat 100,000 katao. 

• Ang mga baril ang pangalawang pangunahing sanhi ng pagkamatay ng mga bata at teenager sa 
California. Sa California, sa karaniwan, 272 bata at teenager ang namamatay bawat taon dahil 
sa baril, kung saan 21% ng mga pagkamatay na ito ay dahil sa pagpapatiwakal at 75% ay dahil 
sa pagpatay. 

• Noong 2021, 45 kababaihan sa California ang namatay matapos barilin ng kanilang asawa o 
kinakasama. Sa mga babaeng biktima ng pagpatay ng asawa o kinakasama, 49% ang napatay 
gamit ang baril. 

• Ang California ang ika-45 sa pinakamataas na gastos sa lipunan dahil sa karahasang dulot ng 
baril sa U.S., na nagkakahalaga ng $1,060 bawat residente kada taon. Ang karahasang dulot 
ng baril ay nagkakahalaga sa California ng $41.9 bilyon bawat taon, kung saan $1.1 bilyon ang 
binabayaran ng mga taxpayer. 

Ipinapakita ng iba pang mga pag-aaral na mahigit kalahati ng mga pagkamatay ng mga bata at 
kabataan dahil sa aksidenteng pinsalang dulot ng baril ay nangyari sa kanilang tahanan; ang paglalaro 
ng baril o pagpapakita nito sa ibang tao ang pinakakaraniwang dahilan na humantong sa insidente. 
Sa pangkalahatan, ang mga baril na nasangkot sa mga pagkamatay dahil sa hindi sinasadyang pinsala ay 
kadalasang nakatago na may bala (74%) at hindi naka-lock (76%), at pinakamadalas na nakukuha mula 
sa mga nightstand at iba pang lugar na tinutulugan. 
 

 
1 https://everystat.org/wp-content/uploads/2019/10/California_2024-October.pdf 

https://everystat.org/wp-content/uploads/2019/10/California_2024-October.pdf

Napakahalaga na malinaw na maunawaan at mabatid ng mga may-ari ng baril ang mga salik na 
nagpapataas ng panganib na dulot ng pagmamay-ari ng baril. 
 
PAGMAMAY-ARI NG BARIL 

Ang mga baril ay dapat gamitin nang responsable at itago nang ligtas upang hindi ito makuha ng mga 
bata at iba pang indibidwal na walang pahintulot na gumamit nito. May mahihigpit na batas ang 
California tungkol sa mga baril, at maaari kang pagmultahin o makulong kung hindi mo susundin ang 
mga ito. Huwag itago ang iyong baril sa lugar kung saan makikita ito. 

Pag-unawa sa mga Aspeto ng Kaligtasan ng Iyong Baril: 

• Humingi ng payo mula sa isang propesyonal na salesperson tungkol sa mga aspeto ng kaligtasan 
ng baril na pinag-iisipan mong bilhin. 

• Piliin ang baril na pinakaangkop sa iyong mga personal na pangangailangan. Magtanong nang 
magtanong! 

• Magtanong tungkol sa tamang bala para sa baril na napili mo. 

• Maging lubos na pamilyar sa mekanismo at paggana ng baril na napili mo. Kapag alam mo nang 
mabuti kung paano gumagana ang iyong baril, mas malamang na matukoy mo ang anumang 
posibleng problema sa kaligtasan. 

• Dapat kang bigyan ng manwal ng may-ari mula sa manufacturer ng iyong baril kapag bumili ka 
ng bagong baril. Basahin nang mabuti ang manwal at gamitin ito upang maging pamilyar sa baril 
at sa paggamit nito. 

• Mag-enroll sa isang kurso sa pagsasanay sa baril. 

• Ang maintenance ay bahagi ng pagiging responsableng may-ari ng baril. Dapat regular na linisin 
ang mga baril, lalo na pagkatapos ng matagal na pagtatago. 

• Dapat mong maunawaan ang pangangailangan at malaman ang mga paraan upang hindi 
magamit ng mga bata ang iyong baril, may mga anak ka man o wala. 

Saan mo man piliing itago ang baril, dapat mong isaalang-alang kung paano ito itatago nang ligtas at 
maayos. 

 

ANIM NA PANGUNAHING TUNTUNIN SA KALIGTASAN SA BARIL 

May anim na pangunahing tuntunin sa kaligtasan sa baril na dapat maunawaan at palaging sundin ng 
mga may-ari ng baril: 

1. Ituring ang lahat ng baril na parang may bala. 

2. Palaging itutok ang baril sa pinakaligtas na posibleng direksyon. 

3. Huwag ilagay ang iyong daliri sa gatilyo hangga't hindi ka handang bumaril. 

4. Alamin ang iyong target, ang paligid nito, at kung ano ang nasa likod nito. 

5. Alamin kung paano wastong gamitin ang iyong baril. 



6. Itago ang iyong baril nang ligtas at maayos upang maiwasan ang paggamit nito ng mga taong
walang pahintulot. 

Ang anim na pangunahing tuntunin sa kaligtasan ang nagsisilbing pundasyon ng kaligtasan sa baril. 
Gayunpaman, may mga karagdagang punto tungkol sa kaligtasan na hindi dapat balewalain at makikita 
rito: https://oag.ca.gov/firearms/tips 

PAGPAPATIWAKAL 

Isang katotohanan na bawat taon, maraming taong nakararanas ng depresyon, pagkalasing, mga 
problema sa pag-abuso sa bawal na gamot, o matinding galit ang namamatay dahil sa pagpapatiwakal 
gamit ang mga baril, na kadalasan ay mga handgun. 

Dahil sa mga usaping may kaugnayan sa pag-unlad sa panahon ng pagdadalaga at pagbibinata, mas 
madaling malagay sa panganib ng pagpapatiwakal ang mga teenager. Ang ligtas at responsableng 
pagtatago ng baril, lalo na kapag ang isang miyembro ng sambahayan ay nakararanas ng alinman sa 
mga kondisyong nabanggit sa itaas, ay makatutulong upang maiwasan ang mga trahedya. 

Kung ikaw o ang isang taong kilala mo ay nag-iisip na magpatiwakal, tumawag sa pambansang linya 
para sa pag-iwas sa pagpapatiwakal sa 1-800-273-TALK (8255). 

Kung mayroon kang anumang komento o mungkahi tungkol sa polyetong ito, ipadala ang mga ito sa:  

Department of Justice 
Bureau of Firearms / FSC Unit 
P.O. Box 160367 Sacramento, CA 95816-0367 

Maaari mo ring bisitahin ang aming website sa oag.ca.gov/firearms. 

Maaaring i-download ang polyetong ito mula sa mga sumusunod na website: 

https://oag.ca.gov/firearms/fsc 
https://oag.ca.gov/firearms/tips 
https://oag.ca.gov/firearms/fscinfo 

